
Sadguru Shri Tyagabrahma Bhujangaprayata Stotram

సద్గురుశ్రీత్యాగబ్రహ్మభుజఙ్గప్రయాతస్తోత్రమ్     

ఓం
। శ్రీరామజయమ్  ।
। ఓం సద్గురుశ్రీత్యాగరాజస్వామినే   నమో నమః ।
అథ భుజఙ్గప్రయాతస్తోత్రమ్    ।
యతిత్యాగరాజేన్ద్రసఙ్గీతగీతం   సదా తేన భక్త్యాభిసన్నూతరామమ్ ।
నుతిశ్రేష్ఠసత్కీర్తిసత్కీర్తనౌఘం   సదారామచన్ద్రం  సభవ్యం భజేహమ్ ॥ ౧॥
భజే త్యాగరాజం యతీన్ద్రం  భజేహం భజే రామచన్ద్రైకభక్తాగ్రగణ్యమ్   ।
భజే నాదరాజం సువర్గాపవర్గం   భజే శఙ్కరం సద్గురుం  తం భజేహమ్ ॥౨॥
పరబ్రహ్మగుణ్యస్వరూపప్రగీతం   పరబ్రహ్మనైర్గుణ్యతత్త్వప్రబోధమ్     ।
పరబ్రహ్మలీనం  పరాత్మానుభూతం పరబ్రహ్మరూపం  గురుం తం భజేహమ్ ॥ ౩॥
పరబ్రహ్మనాదప్రపూజం   సుతేజం పరార్థేతిసఙ్గీతయోగప్రశంసమ్    ।
సునాదార్చితానన్దతేజస్స్వరూపం  సునాదస్వరూపం గురుబ్రహ్మరూపమ్  ॥ ౪॥
సురాగస్వరానాదసఙ్గీతరూపం  సుధాసారసప్తస్వరాలాస్యగానమ్ ।
సుమాధుర్యవాణీరవాహూతరామం సరాగం భజేహం గురుత్యాగరాజమ్ ॥ ౫॥
పదామ్భోజమఞ్జీరశిఞ్జత్సునాదం   కరామ్భోరుహానాదసత్తాలభేదమ్ ।
రణత్తుమ్బరానాదసఁల్లీనకణ్ఠం   ఝణత్కారఘణ్టాసునాదాభివర్షమ్   ॥౬॥
సదాహ్రీఙ్కరానుస్వరశ్రోత్రలీనం    సదాత్మానుభూతిప్రవాహే  నిమగ్నమ్ ।
సదానామసఙ్కీర్తనానన్దయోగం  సదా సద్గురుత్యాగరాజం  భజేహమ్ ॥ ౭॥
సదారామరామేతినామప్రగీతం  సదానామసత్సారపానప్రమాదమ్  ।
సదారాగతాలాభిలీనప్రభావం  సదా తం భజేహం మదాత్మప్రబోధమ్  ॥౮॥
ముఖశ్రీకరజ్వాలసజ్జ్ఞానతేజం   సుదీప్రాతికారుణ్యనేత్రోపసాన్త్వమ్   ।
సుమాధుర్యవాచాభిషఙ్గాభిరామం  మమోద్ధారణం  సద్గురుం  తం భజేహమ్ ॥౯॥
సుఖారామమారామనామాభిజప్యం లసత్కోటికోటీశనామాంశుజిహ్వమ్ ।

ఉరోభాసభాసన్తరామస్వరూపం హరిస్మారకం సద్గురుం  తం భజేహమ్ ॥ ౧౦॥
పదాశ్లిష్టభక్తాశరణ్యం   వరేణ్యం కరాలమ్బనీతానుషక్తోపదేశమ్ ।
స్వరాలీనసఙ్గీతవిద్యాప్రవేశం   మదాలమ్బనం సద్గురుం  తం ప్రపద్యే ॥ ౧౧॥
సుసప్తస్వరానన్దవిద్యాతిదైవం   అనుప్రాససుప్రాససమ్భాసకావ్యమ్   ।
రుచిస్ఫూర్తిసద్భక్తికృత్యౌఘకారం  ససఙ్గీతరాజం  గురుం తం భజేహమ్ ॥ ౧౨॥
సదారామసద్ధ్యానసఙ్గీతలోలం   సమాధిస్థసఙ్గీతవాగ్గేయకారమ్    ।
మహాపుణ్యగఙ్గాభివర్షాభివాచం   మహాన్తం గురుం తం సదాహం భజేహమ్ ॥ ౧౩॥
వరధ్యానగఙ్గామహాస్నానభాగ్యం  కృతిస్యన్దసత్సారసఙ్గీతభోగ్యమ్   ।
సుధాస్యన్దసత్కీర్తనాగీతవృన్దం   మదాచార్యవృన్దారకం  తం భజేహమ్ ॥ ౧౪॥
సుసఙ్గీతసామ్రాజ్యచక్రాధిపత్యం    లసద్రామచన్ద్రాభిరామాప్తగానమ్   ।
సహర్షాతిరోమాఞ్చనానన్దగేయం   సభావం భజే సద్గురుత్యాగరాజమ్  ॥ ౧౫॥
నదత్తారకశ్రీరమారామమన్త్రం   లసత్కీర్తనాసారవేదార్థసారమ్  ।
హితప్రేర్యమాణోపదేశప్రసారం   సదా సద్గురుత్యాగరాజం  భజేహమ్ ॥ ౧౬॥
పరానన్దసారామమన్త్రోపదేశం   సదానన్దసఙ్గీతతత్త్వోపదేశమ్   ।
సురానన్దగఙ్గాసుగానప్రవాహం    వరానన్దకన్దం   గురుం తం భజేహమ్ ॥ ౧౭॥
భవాపోహసఙ్గీతగఙ్గాప్రవాహం    సుమాఙ్గల్యసఙ్గీతసిద్ధిప్రదానమ్     ।
చిరస్థాయిసత్కీర్తనాభాసరూపం  మదాచార్యవర్యం సదాహం భజేహమ్ ॥ ౧౮॥
చిదాభాససజ్జ్ఞానసఙ్గీతబోధం   సతాలస్వరానన్దగామ్భీర్యరాగమ్  ।
సలాలిత్యమాధుర్యశైలీగభీరం  చిదాకాశదీపం భజే సద్గురుం  తమ్ ॥ ౧౯॥
సదాపూతసత్యస్వరూపప్రకాశం  తమోగుణ్యనిద్రారిభాసప్రకాశమ్   ।
రజస్తామసాపోహసత్త్వప్రకాశం  భజే సద్గురుం  తం మదన్తఃప్రకాశమ్  ॥౨౦॥
భుజఙ్గప్రభాసప్రభాతప్రగీతం     భుజఙ్గప్రశాయిప్రశాన్తప్రగేయమ్     ।
భుజఙ్గప్రయాతస్తుతిస్తోమనాథం   భజే సద్గురుత్యాగరాజం  భజేహమ్ ॥౨౧॥
భుజఙ్గప్రయాతప్రగీతప్రమోదం     భుజఙ్గప్రయాతస్వగీతప్రభావమ్    ।
భుజఙ్గప్రయాతప్రగాతృస్వలీనం    భజేహం మదన్తః సులీనం గురుం తమ్ ॥౨౨॥
గురుత్యాగరాజేన్ద్రభక్తిప్రగీతం    వరాహ్లాదసఙ్గీతసద్మప్రణీతమ్    ।
సుపుష్పోపహారం చ తథ్యోపచారం గురోరఙ్ఘ్రిపద్మే  సమర్ప్యం సుభద్రమ్  ॥౨౩॥

సుభద్రం  గురుత్యాగరాజాయ గాయ సుభద్రం  సుసఙ్గీతపాథోధిచాయ ।
సుభద్రం  గగఙ్గాప్రవాహాయ   హాయ సుభద్రం  సుమాఙ్గల్యదాత్రే  సుభద్రమ్  ॥౨౪॥
ఓం
శుభమస్తు ।

